
Allannguutissatut siunnersuut 
 

Saqqummiunneqartoq UKA 2013/106-ip imaattunik oqaasertallip 
aappassaaneerneqarluni oqaluuserineqarnerani. 

 
”UKA13-imit atuutilersumik uranimik aamma aatsitassanik qinngornilinnik 

piiaasarnermik attueqqusinngilluinnarnerup atorunnaarsinnissaannik 
Inatsisartut akuersissuteqarnissaannik Inatsisartut aalajangiussinissaannut 

siunnersuut.” 
 
 

Inatsisartut suleriaasiaanni § 34, Imm. 2 naapertorlugu matumuuna imaattumik 
allannguutissatut siunnersuuteqarpugut: 
 
Allannguutissatut siunnersuut imaattunik oqaasertaqarpoq: 
 
Atortussiassanut qinngornernik ulorianartunik akulinnut atatillugu 
akuersaanngilluinnarnissamik politikkeqarnerup atorunnaarsinneqarnissaa 
pillugu aalajangiisoqartinnagu tikkuussisumik nuna tamakkerlugu inunnik 
taasititsisoqarnissaanik Naalakkersuisut sulissuteqaqqullugit 
aalajangiiffigisassatut siunnersuut. Inunnik taatitsisoqartinnagu sioqqutsisumik 
nalunaarusiat paasissutissallu arlaannaannulluunniit attuumassuteqanngitsut 
toqqammavigalugit nuna tamakkerlugu piffissaqarluarluni 
pasititsiniaasoqassaaq inuiaqatigiinni qaammarsaanermik oqallinnermillu 
ingerlatsisoqarnissaa siunertaralugu.  
(Inuit Ataqatigiit Demokraatit-llu Inatsisartuni ilaasortaatitaat) 
 
Tunngavilersuut 
Akuersaanngilluinnarnissamik politikkeqarnerup atorunnaarsinneqarnissaa inuiaqatigiit 
akornanni, aammalumi aalajangiisartut nunallu inuisa akornanni, annertuumik oqallissu-
taavoq. Oqallinnermi erserpoq atorunnaarsitsinissap kingunissai pillugit aalajangiisartut 
nunallu inuisa akornanni paatsoornerit nalorninerillu ingerlaartut.  
 
Nunap inoqqaavisa pisinnaatitaaffii pillugit Naalagaaffiit Peqatigiit nalunaarutaanni [§] 
imm. 32, stk.2- mi erseqqissumik allassimasoqarpoq suliniummik sumilluunniit nunaan-
nik nunanillu najugaannik attuisumik isumalluutinilluunniit allanik attuisumik akuersissu-
teqannginnermi inuiaat pineqartut kiffaanngissuseqartumik, sioqqutsisumik aamma paa-
sinnilluni akuersineq anguniarlugu isumasiorneqaqqaartassasut. Aalajangerniarnermi 
ingerlatsineq Naalakkersuisut atussallugu aalajangiussimasaat pisinnaatitaaffimmut tas-
sunga naapertuutinngilaq. Taamaammat Inuit Ataqatigiit siunnersuutigaarput tunngavi-

usumik isumamut aamma tassunga eqqortitsisinnaaqqulluta innuttaasut aalajangerniar-
nermi peqataatinneqassasut. 
 
Qaammatip kingulliup ingerlanerani paasissutissarpassuit saqqummiussorneqarput Inat-
sisartunut ilaasortat isummerfiginiagassaat. Paasissutissat tamakku tamarmik inuiaqati-
giinnut tamanut anngunneqartariaqaraluarput imarisaannik saqqummiivigineqarnissami-
nnut oqallissuteqarnissamullu piffissalerneqartariaqartunut. Akuersaanngilluinnarnissamik 
politikkeqarnerup atorunnaarsinneqarnissaa kissaatigineqassappat taava isummerfigisas-
sat qanoq inissisimaneri tamaasa salliutillugit oqallisigineqartariaqarput.  
 
Akuersaanngilluinnarnissamik politikkeqarnermik atorunnaarsitsinerup kingunerissavaa 
Kalaallit Nunaat tassaalissammat nuna uranimik nioqqutissiorfiullunilu uranimik avammut 
tunisassiortoq. Aalajangerneq tamanna oqaluttuarisaaneq eqqarsaatigalugu imaannaan-
ngitsussaq inuiaqatigiinni sorlaqartariaqarpoq inuiaqatigiillu piginnaatitsissummik erseq-
qissumik tunniussineratigut pilluni. 


